
27

Gh’ëan missi infin con capriççioso gûsto

Fra i spazii erbosi e vêui, ch’ëan fra i laghetti,

O sorve pedestalli o sorve ô fûsto

De colonette o sorve pilastretti

In marmo e in bronzo, in gruppo o in statua o in bûsto

Ganimedi, Amorin, Mommi, Folletti,

Sfingi, Silfi, Pûttin, Genii, Sileni

E Bacchi inbriæghi e Fauni e Priapi osceni.


28

Ne-ô centro poi do prôu gh’ëa d’ûn ovato

Vasto a contorno uña peschêa grandiosa:

Tûtt’in gio ghe façeivan un steccato

Çinquanta saxi e uña stamegna ombrosa:

Pendenti da-i ramoîn, che gh’ëan de d’ato

Miggiæa de ramettiñe in sûggettosa,

Ma gentile manea paivan chinâse

Fin in mezo de l’ægua a rinfrescâse.


29

D’in mezo a stessa se slançava a-e stelle

Una colonna d’ægua straordinaia,

Che in spruîn denso e brillante comme quelle

A se scioglieva e a s’allargava in aia,

E che ornava de mille iridi belle

A gran stella a-i notturni astri contraia;

Mentre a façeiva (e çimme di erboi intorno

Rinfrescæ) in bella pioggia in zù ritorno.


30

Comme un limite misso dä natûa

Co-e forme ciû bizzare e ciù grottesche

A-ô prôu, promê a-e colliñe, uña clausûa

Façeivan schêuggi e ligge pittoresche:

Mandava zû ogni incavo e ogni fissûa

Roggi e cascate d’ægue vive e fresche,

Che corrivan divise in canaletti

A fondise co-i ægue di laghetti.

